
GREZIAKO KOSTALDEAN BIZI DEN EGOERARI AURRE EGITEKO DIRU-
LAGUNTZA  ZUZENARI BURUZKO INTERPELAZIOA

Olaia Duarte  Lopez EH BILDU udal  taldeko zinegotziak,  Udalbatzaren Organo
Araudiko 98. artikulua oinarri,  mozio hau aurkezten du Udalbatzan azter dadin.
Mozioa  2016ko  otsailaren  15an  Pertsonentzako  Zerbitzuen  batzordean
aurkeztutako interpelazioaren ondorioa da.

JUSTIFIKAZIOA

Azkeneko  hilabeteetan  Egeo  itsasoan  (Grezian)  ematen  ari  den  egoera
tamalgarria da. Egunero Siriako gerra zibiletik ihesi doazen herritarrak ito egiten
dira, Europara iristen saiatzen diren bitartean;  horietako asko eta asko, haur eta
nerabeak. Greziako  salbamendu zerbitzuek  ezin  diote  aurre  egin  egoerari  eta
laguntza eskatu dute Europa mailan. 

Honi erantzunez, Gipuzkoa, Araba eta Bizkaian, Itsas Salbamendu Humanitarioko
elkartea sortu zen duela lau hilabete. Elkarte hau hiru herrialdeotako sorosle eta
patroiez  osatutako  talde bat  da,  eta  hainbat  urtez  itsas  salbamendu  lanak
bolondres gisa egin dituzte. Beraiek esan dutenez, Egeo itsasoan ematen ari den
migrazio egoerarekin hunkituta,  elkartea sortu dute itsasoa zeharkatzen ari diren
errefuxiatuei laguntza emateko helburuarekin.

Elkartearen lan-eremua Greziako Lesbos uhartea da, bertara iristen baitira larrien
dauden itsasontziak.  Baina,  argi  dago beraien lana burutzeko eta behar  duten
tresneria erosteko diru-sarrerak behar dituztela eta horiek lortzeko lau ildo jarri
dituzte martxan: diru-laguntza zuzenak ematen dituzten patronoak bilatzea, web
orri baten bidez donazioak egiteko aukera, diru-sarrerak lortzeko ekintza sozialak
eta sentsibilizazio kanpainak (pintxo-pote solidario, topaketak hondartzetan...) eta
instituzio-publikoetan diru-laguntzak eskatzea.  

Abenduan Donostiako Udalera etorri ziren diru-laguntza eske eta Udal Gobernuak,
2016ko urtarrilaren 27ko Gobernu Batzordean, 2.000 euroko laguntza-ekonomiko
zuzena ematea erabaki zuen. Kontuan hartzen badugu elkarteak dituen gastuak,
2.000  euroko  diru-laguntzarekin  ezer  gutxi  egin  dezakete.  Adibidez,  beraiek
publikoki emandako datuen bidez jakin dugu 2015eko azaroaren 11etik otsailaren
15era arte Grezian egindako sorospen lanetan dagoeneko 58.310 euro gastatu
dituztela. 

Kontuan izan behar  da Tokiko Gobernu Batzordeak egindako txostenak hauxe
dioela:  2.000  euro  ematea,  2015eko  azaroan  hasi  eta  2016ko  azarora  arte
luzatuko den “Respuesta a la crisis humanitarias en aguas del Egeo” proiektua

finantzatzeko. Donostiako  Udalak  emandako  2.000  euroekin  ezer  gutzi  egingo
dutela argi dago. 

Otsailaren 15an izandako batzordean,  zinegotzi-ordezkariak adierazi  zuen udal
diru-laguntzak mugatuak direla  eta  2.000 euroko diru-laguntza  zuzena  ematea
esfortzu handia dela udal honentzat. Ordezkariak esan zuen elkarte hau ez dela
soilik Donostiakoa eta beste udal batzuen laguntza jaso dezakeela. 

Jakin badakigu Donostiako Udalak eskumen eta aurrekontu mugatua duela baina
argi  dugu  errefuxiatuen  gaia  lankidetzatik  haratago  doan  lehentasun  bezela
hartzen bada,  gauza gehiago egin daitezkeela.  Honen harira,  Udal  Gobernuak
aurrekontuetan  aurreikusi  duen  larrialdi-laguntzara  zuzendutako  diru-laguntza
lerro berria (lankidetzako atalean, 52.338,58 euroko 481.05 partida) eta errefuxiatu
politikoentzako  laguntza  (kultur  aniztasuneko  sailetik,  30.000  euroko  480.01
partida) oso eskasak direla uste dugu. 

Horrelako proiektuak guztiz  lotuta daude elkarbizitza eta giza-eskubideekin eta
lehentasun bat izan beharko lukete edozein gobernurako. Are  gehiago, 2016eko
Europako  Kultur  Hiriburuak  izan  behar  dituen  helburu  eta  balio  etikoei
erreparatzen  badiegu:  bakea,  giza-eskubideak,  elkarbizitza,  elkartasuna,
aniztasuna...

Horregatik, behean sinatzen duen zinegotziak honako MOZIO hau aurkezten du:

1. Udalbatzak  eskatzen  dio  Udal  Gobernuari,  legegintzaldi  hasieratik  gaur
arte,  errefuxiatuen  gaia  lantzen  duten  eragileek  Udalean  aurkeztu  edo
proposatu  dituzten  programa  eta  proiektuen  zerrenda  publikoa  egitea,
bakoitza  burutzeko  beharrezkoa  den  aurrekontua  zein  den  zehazten
delarik. 

2. Udalbatzak  eskatzen  dio  Udal  Gobernuari,  lan-talde  zehatz  bat  osatu
dezala  proiektu  horien  balorazioa  egin  dezan  eta  urgentziazko
egoeretarako dauden bi diru partidak nola erabiliko diren zehazteko. 

Donostian, 2016ko otsailaren 19an

Olaia Duarte López

EH Bildu udal taldeko zinegotzia

